
  

  

 

 

ORDENANTZA, ERRONKARIBARKO MANKOMUNITATEAREN 

PISTA ETA BIDE PUBLIKOEN ERABILERA ETA HAIEN GAINEKO 

MANTENTZE, ZAINTZE ETA HOBETZE LANENGATIK ORDAINDU 

BEHARREKO TASA ARAUTZEN DITUENA 

 
Erronkaribarko mendian, pista eta bide publikoak gero eta gehiago erabiltzen baitira, 

beharrezkoa da haien erabilera arautzea. Xedeak hiru dira: Erronkaribarko natur 

ondarea zaintzea, erabiltzaile guztiek eta bereziki bizilagunek modu orekatuan 

erabiltzea eta erabiltzeko egoera onean mantentzea. 

 

Xede horrekin Erronkariko Ibaxaren Batzordeak ordenantza hau onetsi du: 
 

1. artikulua. Ordenantzaren xedea. 

 
Ordenantza honen xedea da Erronkaribarko Mankomunitatearen pista eta bide 

publikoen erabilera arautzea indarra duen araudiarekin bat, baita tasa bat ezartzea ere 

haiek erabiltzeagatik. 

 

 

2. artikulua. Pisten kategoriak. 

 
Erabilera nagusia zein duten, Erronkaribarko pistak kategoria hauetan sailkatzen dira: 

 
a) Pista nagusiak, mendi alde handietara ailegatzeko erabiltzen direnak. Gauza 

bat baino gehiagotarako erabiltzen dira: oihangintza, nekazaritza, abeltzaintza, 

ehiza eta turismoa. Pista nagusiak hauek dira: Uztarrozeko mugapean, Amuku, 

Burgiarte eta Olerreko pistak eta Lazako pista (Laza-Portillo de Hilarión tartea). 

Izabako mugapean, Maze, Mintxate eta Berruetako pistak. Urzainkiko mugapean, 

Urralegi, La Corona eta Santa Barbarako pistak. Erronkariko mugapean, Ibarra 

eta Arnizkiriako pistak. Gardeko mugapean, Saiora eta Ganbuluzeko pistak. 

Burgiko mugapean, Sasiko pista. Bidankozeko mugapean, Ekimineko pista. 

Erronkariko eta Bidankozeko mugapeetan, Anzkako pista edo Erronkari eta 

Bidankoze lotzen dituen basabidea. Kategoria honetan sartuko dira etorkizunean 

ibarrean egiten diren pistak, aipatu diren erabileretariko bat badute. 

 

b) Adarrak eta egurra ateratzeko bideak, sareko egitura meheena osatzen dute; 

helburu bakarra izan ohi dute, gehienetan zura ateratzea edo norbanakoen 

lurzatietan sartzea. Anitzetan noizean behin baizik ez dira erabiltzen, eta denbora 

luzez ez dira ibilgailuak sartzekoak. 

 
 



  

  

 

 

3. artikulua. Kontserbazioa. 

 
Erronkariko Ibaxaren Batzordeak begiratuko du 2. a). artikuluan zehazten diren 

mendiko bideak beti egon daitezen erabiltzeko maneran. 2. b) artikuluan definitu 

direnei dagokienez -adarrak eta egurra ateratzeko bideak- Erronkariko Ibaxaren 

Batzordeak behar diren neurriak hartuko ditu horien egile eta arduradunek, zura 

ateratzea bukatu ondoan, behar diren ur mozketak eta bertzelako jarduketak egin 

ditzaten, lur erortzak eta lur jausiak eragozteko. 

 

 

4. artikulua. Ibilgailu motordunetan ibiltzeko debeku orokorra. 

 
Erronkaribarko mendietako pista nagusietan, adarretan eta egurra ateratzeko 

bideetan, debeku da ibilgailu motordunak ibiltzea baimenik gabe, bai erabilera 

partikularrekoak bai nekazaritzarekin, abeltzaintzarekin, oihangintzarekin, ehizarekin 

edo turismoarekin ikusteko dutenak. 

 

Debeku da betiere pistetatik kanpora mendian barna ibilgailu motordunetan ibiltzea, 

non ez diren nekazaritzarekin, abeltzaintzarekin, oihangintzarekin, ehizarekin eta 

turismoarekin edo baimentzen diren bertzelako jarduerekin ikusteko duten ibilgailu 

behar bezala baimenduak. Orobat debeku da ibilgailua aparkatzea pistetatik eta behar 

bezala seinalatutako tokietatik kanpora. 

 

 

5. artikulua. Pistak erabiltzeko araubide orokorra. 

 
2.a) artikuluan zehaztutako pistak nolakoak diren, hartarakoxe erabiliko dira, eta 
debeku dira haien 

erabilera ezohiko eta gehiegizko guztiak, bideetan kalte egiten dutenak edo 

trafikoaren segurtasunaren kontrakoak. 

 

a) Debeku da arras delako bide eta pista horietan barna oihangintzako eta 

eraikuntzako produktuak herrestan eramatea, baita kate bidezko ibilgailuen joan-

etorria ere, non eta ez diren pistak berak garbitu eta hobetzeko erabiltzen direnak 

edo udalek eta partikularrek beren finketan obrak edo hobekuntzak egiteko 

erabiltzen dituztenak. 

 

b) Bide, pista nahiz areketan debeku da lurra, harriak, hondakin mota guztiak eta 

nekaritzako edo oihangintzako produktuen hondarrak bota edo uztea. 

 

c) Bide, pista eta haien inguruko aparkalekuetan debeku da nekazaritzako, 

oihangintzako edo bertzelako produktuen hondarrak erretzea. 



  

  

 

 

 

d) Espresuki debeku dira lehiaketak eta lasterketak, Administrazioak baimendu ez 

baditu, baita paseoan dabiltzanentzat, txirrindularientzat, etxeko animalientzat eta 

basa faunarentzat arriskugarriak izan daitezkeen gidatzeko modu bortitz guztiak. 

Salbuespenez, Erronkariko Ibaxaren Batzordeak baimentzen ahal ditu motorrezko 

lehiaketa ofizialak eta taldeka antolatutako jarduera turistikoak. 

 

e) Errespetatu beharko dira 2.a) artikuluan zehaztutako pistetarako pisuaz 

eta kargaz den bezainbatean adierazten diren mugak; inoiz ezin izanen 

dira 35 tona baino gehiago izan. 

 
 

 

6. artikulua. Baimentzeko prozedura. 

 
a) Baimenen eskabideak Erronkariko Ibaxaren Batzordeko Idazkaritzan aurkeztuko 

dira, ofizialki ezarritako ereduan; haietan datu pertsonalak, ibilgailuen gainekoak eta 

eskatzen den baimen motari dagozkionak emanen dira. 

 

b) Erronkaribarko herrietako bizilagunek dute baimena eskatzeko eskubidea, baita 

beren ibilgailuak erabili beharra arrazoitzen duten bertze pertsona batzuek ere, 

betiere Erronkariko Ibaxaren Batzordeak ordenantza honetan ezartzen duenari 

jarraikiz. 

 

c) Organo eskudunak gehienez ere hiru hilabeteko epea izanen du baimenen 

eskubidearen gaineko ebazpena emateko, eta indarra izanen dute egutegiko 

hiruhileko bakoitzeko lehen egunaz geroztik ebazpenaren egunetik hasita. 

 

d) Baimena ibilgailu edo jarduera ekonomiko bakoitzeko, zer den bidezkoa, 

banakako txartel bat emanez gauzatuko da, 18. artikuluan aurreikusten diren 

kasu eta moten arabera. Ibilgailu baimenduen erregistroa sortuko da, eta hari 

dagozkion zergadunen errolda ere bai. Errolda horretako hasierako sarrera 

ofizioz eginen da, baimena eman ondoan. 

 

e) Utziz gero, edo aldaketaren bat eginez gero, horrelakoak gertatzen diren 

egutegiko hiruhileko berean egin beharko dute horien gaineko deklarazioa 

aitzineko idatz-zatian aipatutako erroldako subjektu pasiboek, eta horiek indarra 

hartuko dute artikulu honen c) idatz-zatian ezarritakoari jarraikiz, salbu eta tributu-

kuotaren sorrarazpenari, likidazioari eta dirusarrerari dagozkienak, horretarako 

ordenantza honen 19. artikuluan xedatzen denari jarraituko baitzaio. 

 



  

  

 

 

f) Erronkaribarko herrietako bizilagunek eskaera aurkez dezakete, baita 

gainerako pertsonek ere, arrazoiak ematen badituzte euren ibilgailuak erabiltzeko 

beharra badutela, Izaba eta Erronkariko Turismo Bulegoetan "pasea" izeneko 

baimen berezia izateko, egun bakar baterako nahiz hainbaterako, baina betiere 

hilabete gabe. 

 
 

 

7. artikulua. Baimen orokorra emateko eskumena. 

 
Erronkaribarko pistetan ibiltzeko baimena Erronkariko Ibaxaren Batzordeko buruak 

emanen du, baita Erronkaribar osatzen duten herrietako alkateek ere, horretarako 

haren eskuordetzea baitute, aitzineko artikuluan ezarritakoari jarraikiz. 

 

Baimenek urte bakoitzeko abenduaren 31 arte izanen dute balioa, salbu eta Izabako 

eta Erronkariko Turismo Bulegoetako arduradunek emandakoak, eta hurrengo urtea 

arte luzatutzat joko dira baldin eta uzteko edo ofizioz utzarazteko deklaraziorik egin 

ez bada. 

 

 

7. artikulua bis. Baimen berezia. 

 
6. artikuluko f) hizkian zehazturiko kasuetan, baimen berezia eman daiteka, puntuala 

eta iraupen laburrekoa. 

 

Dagokion erabileraren tasa ordaindu ondoren, betiere tarifen eranskineko 5. 

epigrafean aurreikusitako moten arabera, Izabako eta Erronkariko Turismo 

Bulegoetako arduradunek artikulu honetan aipatzen diren baimen bereziak eman 

ditzakete, eta horretarako txartela edo tiketa luzatuko dute, eta bertan zehaztuko 

zein diren haien hasiera eta bukaera egunak; horren kopia edo matriza geldituko 

dute bulegoetan. 

 

 

8. artikulua. Zerbitzu publikoak. 

 
Ordenantza honen debekuetatik salbuesten dira erakunde eta ente publikoen 

ibilgailuen joan- etorria, beren egitekoan ari direnean, hala nola polizia, suhiltzaile, 

mendizain eta abarrena. 

 

Kasu berezietan, aitzineko lerroaldean agertzen ez diren egoerak hartzen ahalko dira 

kontuan, hala nola: herri lanak, administrazio publikoek edo haien entitate 

instrumentalek sustatzen dituzten jarduera interes publikokoak, larrialdiak, istripuak 



  

  

 

 

edo hondamendiak, etab. 

 

 

9. artikulua. Ibiltzeko gehieneko abiadura. 

 
Erronkaribarko pista guztietan gehieneko abiadura 20 kilometro/ordua izanen da. 
 

 
10. artikulua. Pisten egoerari eta inguruabarrei dagokien abiadura. 

 
Istripu arriskuak gutxitzeko, eta oinezko, txirrindulari eta animaliei trabarik ez 

egiteko, gidariek abiadura egokitu beharko dute, maldetan eta toki arriskutsuetan 

behar adina motelduz, baita aziendak hurbil dabiltzanean eta oinezkoak agertzean 

ere, edo denbora idorra denean, pistetan hautsa pilatzen baita. 

 

11. artikulua. Erabiltzaileen erantzukizuna. 

 
Erabiltzaileek beren gain izanen dute ordenantza honetan aipatzen diren arauak ez 

begiratzeagatik pistetan egiten dituzten kalteen erantzukizuna. 

 

 

12. artikulua. Pisten inbentarioa. 

 
Erronkariko Ibaxaren Batzordeak 2. artikuluko pista guztien eta haien kategorien 

inbentarioa eguneratuko du etengabe. Inbentario horrek balio izan dezake pista 

bakoitzerako tona kopuru eta gehieneko abiadurak zehazteko, 5 eta 9. artikuluetako 

mugapen generikoaz landa. 

 

 

13. artikulua. Arau-hausteak. 

 
Ordenantza honetan ezarria urratzea arau-haustetzat joko da. 
 

 
14. artikulua. Zehapenak. 

 
Arau-hausteek isuna izanen dute zehapen; hura 300,00 euro izanen da gehienez ere, 

Nafarroako Toki Ogasunei buruzko Foru Legearen 52. artikuluan ezarritakoaren 

arabera. 

 

Zehapenak ezartzea eragindako kalte-galeren ordainetik aparte izanen da, 

Nafarroako Toki Administrazioari buruzko Foru Legearen 117. artikuluan ezarriari 



  

  

 

 

jarraituz. 

 

Isunen dirua eta kalte-ordainak biltzeko, premiamendu bideari ekinen zaio, 

borondatez ordaintzen ez bada. 

 

 

15. artikulua. Zehapen prozedura. 

 
Arau-haustea ekar dezaketen egitateen berri emanen zaie Erronkaribarko zazpi 

herrietako alkateei, bakoitza bere jurisdikzioaren barnean; horiek behar den zehapen 

espedientea abiaraziko dute, Herri Administrazioen Araubideari eta Administrazio 

Prozedura Erkideari buruzko azaroaren 26ko 30/1992 Legeari eta Zehapen 

ahalmenaren erabilera arautzen duen Erregelamendua onesten duen abuztuaren 

4ko 1398/93 Errege Dekretuari jarraikiz. Erronkariko Ibaxaren Batzordea da 

prozedura ebatzi eta zehapenak ezartzeko organo eskuduna. 

 

 

16. artikulua. Tasaren zergapeko egintza. 

 
Honako hau da tasaren zergapeko egintza: 

 
a) Erronkaribarko Mankomunitatearen pista eta bide publikoen erabilera 

eta haien gaineko mantentze, zaintze eta hobetze lanen zerbitzu publikoa 

egitea. 

 

b) 18. artikuluan aipatzen diren subjektu pasiboek pistak maizago eta modu berezian 
erabiltzea. 

 
 

 
17. artikulua. Salbuespenak. 

 
8. artikuluan aipatzen diren ibilgailuak tasa ordaintzetik salbuetsirik daude. 



  

  

 

 

18. artikulua. Subjektu pasiboak. 

 
Subjektu pasiboak dira, zergadun diren aldetik, pertsona fisiko eta juridikoak, eta 

orobat nortasun juridikorik gabeko entitateak, unitate ekonomiko bat edo ondare 

bereizi bat osatzen dutenak, baldin eta: 

 

1.-6. artikuluan aurreikusitako baimena eskatzen duten ibilgailuen titularrak badira 

eta erabilera hauek egiten badituzte: 

 

a) Oihangintzako produktuak bide eta pista horietatik ateratzeko egiten diren 

joan-etorriak, baldin eta ibilgailu motordunen bidez ateratzen badira. 

 

b) Epaitzen aprobetxamendua. 

 
c) Eraikuntzako materialak, ondasunak eta ekipoak pista eta bide horietan barna 

garraiatzea, baldin eta ibilgailu motordunen bidez egiten bada. 

 

d) Makina handiak bide eta pista horietan barna garraiatzea eta/edo ibiltzea: 

bertzeak bertze, kamioiak, furgoiak edo furgonetak, kamioi traktoreak, atoiak, atoi 

erdiak, ibilgailu artikulatuak, errepideko trena, ibilgailu egokituak, ibilgailu misto 

egokitzen ahal direnak, ibilgailu bereziak, obretarako traktoreak, obretarako berez 

dabiltzan makinak nahiz atoian eramanak, zerbitzuetarako traktorea, gurdi traktorea, 

zerbitzuetarako makina berez ibiltzen dena nahiz atoian eramana, dumperra, 

garabiak, hormigoi makina, hondeamakinak, atzera-hondeamakinak, pala 

kargatzaileak, nibelatzeko makina, trinkotzaileak, ibilgailu biltontzidunak, lohi-

ateragailuak, estazio eraldatzaile mugigarriak eta abar. 

 

e) Ibilgailuen joan-etorria, jostetarako, turismorako edo ehiza 
aprobetxamenduetarako. 

 
f) Ibilgailuen ibilia, nekazaritzan, abeltzaintzan, oihangintzan edo oro har 

jarduera ekonomiko batean aritzeko. 

 

2.-Ibarrean kokatuak izan ala ez, jarduera ekonomikoen titularrak, horietan aritzeko 

beharrezkoa baldin bada Erronkaribarko Mankomunitatearen pista eta bide 

publikoetan maiz ibiltzea titularrarenak ez diren ibilgailuetan. Halakoetan jardueraren 

titular bakoitzeko txartel bat eta bakarra emanen da, ustiapenean erabiltzen diren 

garraio eta hornidura guztietarako, baldin eta titularraren beraren ibilgailuetan egiten 

ez badira eta horiek artikulu honen 1. idatz-zatiko letraren batean sarturik ez 

badaude. 

 

 



  

  

 

 

19. artikulua. Tributu-kuota. 

 
Erronkaribarko Mankomunitatearen pista eta bide publikoak mantentze, zaintze eta 

hobetze lanen zerbitzua egiteagatik eskatu beharreko tributu-kuota tarifen 

eranskinean xedatzen denari jarraikiz zehaztuko da. 

 

 

20. artikulua. Sortzapena, likidazioa eta dirubilketa. 
 
a) Tasa honengatik eskatzen diren kuotak sorrarazi, likidatu eta bilduko dira baimena 

ematen den unean eta hemendik aitzina, salbu eta Izabako eta Erronkariko Turismo 
Bulegoetako arduradunek biltzen dituzten kuotak, ekitaldi bakoitzeko urtarrilaren 
1ean sorraraziko dira eta urteko lehen hiruhilekoan likidatu eta bilduko dira, 
horretarako ordainagiri helbideratua erabiliz. 

 

b) Kuotak, salbu eta Izabako eta Erronkariko Turismo Bulegoetako arduradunek 

bildutakoak, ez dira hainbanatuko urte bat baino gutiagoko aldietan, kontuan hartu 

gabe sarrera, uztea edo aldaketa noiz gertatzen diren. 

 

 

21.  Fidantza 
 

Profesionalek zuraren garraioa eta etxerako epaitzen salmenta egiten dutenean, 

fidantza ordainduko da Nafarroako Gobernuko Mendi Zerbitzuaren markaketa-orrietan 

–horren ondoriozko baso-aprobetxamendu partikularren emakida erabakietan jasota 

dauden horietan– adierazitako bolumenaren arabera, edo partikularrak ordenantza 

honen eranskinean ezarritako zenbatekoen arabera aurkezten duen tasazioari jarraikiz. 

 

Udal pista eta bideetatik partikularrek baso-aprobetxamendua ateratzeko 

baimena ematen duen Burutzaren Ebazpenean adieraziko dira horri dagokion tasa eta 

utzi beharreko fidantzaren zenbatekoa. 

 

Fidantza ustiategiaren jabeak jarri beharko du, eta ateratzen diren m³-ekiko 

proportzionala izanen da, ondoren adierazten den taularen arabera. Jarduera hasi 

aurretik jarriko da fidantza, batzorde honen kontuan diru-sarrera eginez, banku-abalaren 

edo taloi adostuaren bitartez edo indarreko legedian ezarritako moduetako edozein 

baliatuz. 

 

Fidantza ezartzen da lanak ongi eginen direla segurtatzeko, eta ez da likidatuko 

Batzordeak egiaztatu arte lanak modu egokian burutu direla eta bideak eta mendiko 

pistak egoera onean gelditu direla. 

 



  

  

 

 

Fidantzaren itzulketa idatziz eskatuko zaio Erronkariko Ibaxaren Batzordeari, eta 

bertan adieraziko da lanak burutu direla eta, kasua bada, eragindako kalteak konpondu 

direla. 

 

Burutzak fidantzaren itzulketa onartu edo ukatuko du, horretarako arrazoiak 

emanez, Abeltzaintza, Basogintza, Ingurumen eta Errege Bardeako Batzordearekin 

balorazioa egin ondotik. Ebazpena ezezkoa bada, Batzordeak interesdunari 

jakinaraziko dizkio egin beharreko konponketak, eta horiek epe jakin batean egiteko 

eskatuko dio. Alegazioetarako epea emanen dio. Ezezkoa izaten jarraitzen badu, 

konponketak egiteko epe bat ezarriko dio Batzordeak interesdunari. Epe horretan 

konponketak egiten ez baditu, Batzordeak berak eginen ditu lizentziaren titularraren 

kontura, eta haiei dagokien zenbatekoa kenduko du fidantzatik. 

 

Utzitako fidantzak ez baditu estaltzen zuzenean edo zeharka eragindako kalteak 

konpontzeko gastuak, Batzordeak horren ondoriozko erantzukizuna eskatuko du eta 

espedientea irekiko dio interesdunari, fidantzak estaltzen ez dituen zenbatekoak 

erreklamatzeko. 

 

Utzitako fidantzak ez baditu estaltzen zuzenean edo zeharka eragindako kalteak 

konpontzeko gastuak, Batzordeak horren ondoriozko erantzukizuna eskatuko du eta 

espedientea irekiko dio interesdunari, fidantzak estaltzen ez dituen zenbatekoak 

erreklamatzeko. 

 

Udalak egindako konponketen kostua fidantzaren zenbatekoa baino txikiagoa 

bada, Batzordeak gainerako zenbatekoa itzuliko dio interesdunari.  

 

METROAK EUROAK 

15 m³ arte Salbuetsirik 

15-44 m³ 150,25 

45-134 m³ 450,75 

135-299 m³ 692,00 

300-399 m³ 1.352,00 

400-499 m³ 1.653,00 

500-599 m³ 2.104,00 

600-699 m³ 2.404,00 

700-799 m³ 3.005,00 

800-899 m³ 3.456,00 

900-999 m³ 3.907,00 

1.000-1.199 m³ 4.508,00 

1.200-1.399 m³ 5.108,00 

1.400-1.599 m³ 5.710,00 
 

 



  

  

 

 

Batzorde honi ordaindu beharreko findatza urtean 5.710,00 euro izanen da 

gehienez. 

 

 

Aldatu egin da Tarifen Eranskineko 3. epigrafeko (Ibilgailu astunak) 3.1 puntuko tasa; 

honela gelditu 

da testua: 

 

 
Azken xedapena. 

 
Ordenantza honetan jasota ez dagoen orotan aplikatzekoak izanen dira 

Nafarroako Toki Administrazioari buruzko uztailaren 2ko 6/1990 Foru Legea, 

Nafarroako Toki Ogasunei buruzko martxoaren 10eko 2/1995 Foru Legea eta indarra 

duen legeria sektoriala. 

 

Ordenantza honek Nafarroako Aldizkari Ofizialean osorik argitaratu eta 

biharamunean hartuko du indarra. 

  



  

  

 

 

TARIFEN ERANSKINA 

 
1 epigrafea. Ibilgailuen joan-etorria, jostetarako, turismorako edo ehiza 

aprobetxamenduetarako. 

 
1.1. Ibarreko udalerrietan trakzio mekanikoko ibilgailuen gaineko zergaz dauden udal 

erregistroetako batean inskribaturiko ibilgailuak, ibarreko udalerriren batean 

erroldaturiko titular batenak direnak. 10,00 euro/urtea. 

 

1.2. Ibarreko udalerrietan trakzio mekanikoko ibilgailuen gaineko zergaz dauden udal 

erregistroetako batean inskribaturiko ibilgailuak, ibarreko udalerriren batean erroldatu 

gabeko titular batenak direnak. 20,00 euro/urtea. 

 

1.3. Ibarreko udalerrietan trakzio mekanikoko ibilgailuen gaineko zergaz dauden udal 

erregistroetako batean inskribatu gabeko ibilgailuak, ibarreko udalerriren batean 

erroldaturiko titular batenak direnak. 20,00 euro/urtea. 

 

1.4. Ibarreko udalerrietan trakzio mekanikoko ibilgailuen gaineko zergaz dauden 

udal erregistroetako batean inskribatu gabeko ibilgailuak, ibarreko udalerriren 

batean erroldaturiko titular batenak ez direnak. 50,00 euro/urtea. 

 

1.5. Ibarreko udalerrietako trakzio mekanikoko ibilgailuen zergarako erregistroren 

batean inskribaturik dauden edo ez dauden ibilgailuak, titularra Ibaxaren 

herrietakoren batean erroldatua egon ala ez, Ibaxako mendietan jabetzak badituzte: 

20,00 euro/urtea. 

 

2 epigrafea. Ibilgailuen joan-etorria, nekazaritzan, abeltzaintzan, oihangintzan edo 

oro har jarduera ekonomiko batean aritzeko, modu iraunkorrean, traktoreak barne. 

2.1. Ibarreko udalerrietan Trakzio mekanikoko ibilgailuen gaineko zergaz dauden udal 

erregistroetako batean inskribaturiko ibilgailuak, ibarreko udalerriren batean 

erroldaturiko titular batenak direnak, haien jarduera ekonomikoa ere udalerri 

horietariko batean kokaturik badago (Jarduera Ekonomikoen gaineko Zergaren 

Erregistroa): 10,00 euro/urtea. 

 

2.2. Ibarreko udalerrietan Trakzio mekanikoko ibilgailuen gaineko zergaz dauden 

udal erregistroetako batean inskribatu gabeko ibilgailuak: 20,00 euro/urtea. 

 

3 epigrafea. Ibilgailu astunak. 

 
3.1. Basogintzako ustiapenetatik heldu den egurra garraiatzeko ibilgailu astunak, 

inskribaturik egon ala 



  

  

 

 

ez ibarreko udalerrietan, Trakzio mekanikoko ibilgailuen gaineko zergaren udal 

erregistroetako batean: Nafarroako Gobernuak emandako baso-aprobetxamenduaren 

baimenean adierazitako metro kubiko bakoitzeko, 0,40 euro. 

 

3.2. Eraikuntzako materialak, makina astunak, ondasunak eta ekipoak eramaten 

dituzten ibilgailuen joan-etorria, ibarreko udalerrietan Trakzio mekanikoko ibilgailuen 

gaineko zergaz dauden udal erregistroetako batean inskribaturik egon ala ez: 30,00 

euro/urtea. 

 

3.3. Abeltzaintzako ustietagietara edo bertzelako jarduera ekonomiko batera 

produktuak garraiatzeko ibilgailu astunen joan-etorria, ibarreko udalerrietan trakzio 

mekanikoko ibilgailuen gaineko zergaz dauden udal erregistroetako batean 

inskribaturik egon ala ez: 30,00 euro/urtea. 

 

4 epigrafea. Ibilgailuen joan-etorriak, egun batekoak nahiz denbora labur batekoak, 

helburua baldin bada aisia, turismoa, ehiza aprobetxamenduak, nekazaritzako, 

abeltzainzako edo oihangintzako jarduerak eta, oro har, izaera ekonomikokoak. 

 

4.1. Erronkaribarko bizilagunen ibilgailuak, edo gainerako pertsonenak, arrazoitzen 

badute ibailgailuak erabiltzeko beharra dutela, egun baterako nahiz denbora tarte 

labur baterako. 5,00 euro/eguna (10,00 euro/astea; 20,00 euro/hilabetea). 

 


